Бөек Җиңүнең 70 еллыгына багышланган тәрбия сәгате
(Олы Әтнә урта мәктәбенең мәгариф музее чарасы)
Динә:  Сугыш....

Шушы сүздән хәтта алмагачлар

Уйчанланып калды ул көнне

Яшь бөреләр хәтта чиркангандай,

Калтыранып куйды ул көнне.

Энҗе:  Сугыш....

Монан зуррак хәвеф, зуррак афәт

Булдымы икән җирдә тагын да?

Ач балалар килә күз алдыма

Шул сүз ишетелгән чагымда.

Динә :  Таң атып килә. Илебез халкы тыныч йокыда. Әниләренә сыенып, тәмле төшләр күреп, нәни сабыйлар изрәп йоклыйлар. Кояш бар җиһанга яңа көч тууын белдереп, үзенең алтын нурларын сибәргә җыена. Бу 1941 нче елның 22 июнь таңы. Бу тарихта тиңе булмаган, 1418 көнгә сузылачак Бөек Ватан сугышы башлануы иде.

Энҗе:  Сугышның беренче көненнән үк илебез халкы бердәм рәвештә дошманга каршы көрәшкә күтәрелде. Бу сугыш совет халкы өчен азатлык сугышы иде, һәм ул беренче көннән үк Бөек Ватан сугышы дип аталды.

Динә:  Сугыш 1710 шәһәрне, 70 мең авылны көл иткән, 27 млн кешенең гомере өзелгән, берничә миллионын гарип калдырган, 32 меңгә якын сәнәгать предприятиесен хәрабә хәленә китергән!

              27 миллион баласын

              Югалтты яуда Ватан...

              Әй, дөнья, булма битараф,

              Күңелгә текәп кара:

              27 миллион җөй анда,

              27 миллион яра.

 Энҗе:  Әйе, 1941-1945 еллардагы сугышта 27 млн ватандашыбыз яу кырында ятып кала, шуларның 350 меңе-безнең якташлар, Татарстан кешеләре.
  Советлар Союзы Геройлары арасында 200 дән артык Татарстан егете һәм кызы булуы белән без хаклы рәвештә горурлана алабыз.

Динә:  Фронт сызыгының төрле юнәлешләрендә командылык иткән  Советлар Союзы  Маршаллары да татар егетләренең тиңдәшсез, какшамас рухи ныклыгын, кыюлыгын-чыдамлылыгын, Ватанга чиксез бирелгәнлеген югары бәяләгән. Менә шуларның берничәсе:

  Советлар Союзы Маршалы Г.Жуков: “Татарлар Бөек Ватан сугышында җиңүгә зур өлеш керттеләр”.

 Советлар Союзы Маршалы И. Конев: “Татар егетләре арысланнардай сугышты”.

  Советлар Союзы Маршалы К. Рокоссовский:”Татарлар  курку белмәс, кыю һәм оста сугышчылар иде”.


        Энҗе: Сугышның беренче көннәреннән үк Олы Әтнә урта мәктәбенең ир – ат укытучылары Ватанны дошманнардан саклау өчен кулына корал ала. Садыков Сабир, Шәрипов Әхмәт, Сабирҗанов Кадыйр, Вагапов Салих, Шагиев Габдрахман, Хәкимов Вәли, Сөләйманов Нәҗип, Баязитов Фаяз, Шагиев Равил, Гәлиәскәров Зәкәрия, Мөхәммәтшин Виюль абыйлар сугышның ачысын – төчесен татыйлар, Җиңү көнен якынайталар.
Динә:  Садыков Сабир Садыйк улы 1905 нче елда Сарман районы Чукмарлы авылында туган. Кечкенәдән ятим калып балалар йортында тәрбияләнгән. Үсә тошкәч педагогия техникумын, аннан соң Казан дәүләт педагогика институтының математика факультетын тәмамлаган. Сарман районының Ләке авылында мәктәп директор булып эшли, Арча районы Казанбаш мәктәбендә физика, математика укыта, Арча кантон мәгариф бүлегендә инспектор булып эшли, Кишеттә мәктәп директоры була.

Энҗе: 1937 нче елдан Олы Әтнә урта мәктәбе директоры булып эшли башлый, ә 1941 нче елның сентябрь аенда сугышка китә. 

“Ант” Фатих Кәрим  (Галимзянов Эльмир 7а)
Юлбасарлар таптый җиребезне,

Ватан сугышына мин китәм.

Менә – балам. Син әңкәсе аның,

Балабызны тотып ант итәм:

Синең өчен, шушы балам өчен,

Нәселем өчен, Туган ил өчен,

Мылтык тотып баскан җиремнән

Бер адым да артка чигенмәм....

Бәлки соңгы тапкыр, - күрештек,

Кочаклаштык, озак үбештек.

Сизә бала, карый күзләремә:

“Сакла безне!” – ди ул күңеленнән,

Ана күкрәгеннән суырып алган

Сөт тамчысы алсу иренендә.

Шушы балам өчен, синең өчен,

Нәселем өчен, Туган ил өчен,

Мылтык тотып баскан җиремнән

Бер адым да артка чигенмәм.

      Энҗе: Ике мәртәбә Сослангер дигән җиргә солдатлар озата, ә аннан соң үзе дә сугыш кырына китә. Башта кавалериядә политрук, аннан Икенче Белоруссия фронтының 66 нчы танк ротасы командиры, өлкән лейтенант дәрәҗәсендә фашистларга каршы сугыша. 

Динә: 1945 нче елның 23 нче февралендә язган хатыннан өзек: “Үткән атакада минем машина да һәм барлык экипаж да исән. Фашист илбасарларын сыттык, кырдык. Без Польша җирендә. Германия чиге һәм Балтик диңгезе ерак түгел..”.

“Алга бара идек” Фатих Кәрим  (Галиев Айнур 7а)
Калтырый җир. Таудай танкларның

Дәһшәтләрен күрсә идегез!

Шул танклар арасында, алга

Ата – ата бара идек без.

Җиңеп, җимереп алга бара идек

Нәфрәтләнгән вәхшәт дөньясын;

Эх, аягым....яралады мине,

Яралады фашист минасы.

Өстән туплар оча улашып,

Яна күктә апрель кояшы.

Иренем тешләп, карга тезләнәм мин,

Хәлсезләнә канлы тезләрем...

Җепшек карның сансыз бөртекләре

Елтыраган яшьле күзләрен

Миңа текәп, гүя, моңаялар,

Аннан кинәт: “Сау бул!” дигәндәй,

Мөлдерәп торган тамчы булалар да 

Төшеп югалалар түбәнгә.

Яна күктә апрель кояшы,

Елгаларда язгы су ташый.

Мин зарыгып алга... алга карыйм:

Җир тетрәткән дошман тупларын,

Дошман миналары өермәсен

Ерып, алга бара дусларым;

Аягымнан кайнар каным ага,

Кар өстендә кала эзләре,

Син шаһит бул, кояш, язгы кояш,

Аккан каннарыма тезләнеп,

Мин ант итәм: соңгы тамчы каным,

Күкрәгемнең соңгы сулышын,

Бөтенесен сиңа, сиңа бирәм,

Ватанымның изге сугышы!

Җиргә тамган безнең һәр тамчы кан,

Кан тугел ул – матур ал чәчәк,

Алар безнең изге җиребездә

Бәхет гөле булып үсәчәк.

Динә: 1945 нче елның 18 нче мартында һәлак була. 1945 нче елның 10 маенда йөрәк өзгеч хәбәр килә. “Садыков Сабир Садыкович, социалистик Ватан өчен сугышта, хәрби антына тугры булган хәлдә, батырларча һәм кыюлык күрсәтеп, 1945 нче елның 18 нче мартында һәлак булды”.
“Ватаным өчен” Фатих Кәрим  (Гилазов Ильсаф 7а)

Бәлки бу хат соңгы хатым булыр,

Иң дәһшәтле утка керәмен,

Шулай була калса, кояшны да

Бүген соңгы тапкыр күрәмен.

Мин сугышка керсәм, дошманымның

Йөрәгенә төзәп атармын;

Үзем үлсәм, балаларым кала

Минем гомерем булып, Ватаным.

Кала дөнья, кала бар матурлык,

Ал чәчәкләр кала болында,

Чәчәкләргә төренеп эзем кала,

Җырым кала үткән юлымда.

Үләм икән, үкенечле түгел

Бу үлемнең миңа килүе,

Бөек җыр ул – Бөек Ватан өчен

Сугыш кырларында үлүе.

     Энҗе: Соңгы хатын 1945 елның 17 нче мартында язган: “Каты сугышлар булды. Көн – төн хөҗүм, һәр сәгать алга барабыз. Корбаннар күп. Мин һәм минем экипажым хәзергә сау – сәламәт. Бу хатны хөҗүм башланыр алдыннан яздым. Әгәр исән-сау булсам, атакадан соң язырмын. Безнең тормыш минутлап чутлана, чөнки без үзебезнең тимер “айгырларыбыз” белән иң алдынгы сафларда барабыз...” Укытучыларга күп итеп сәлам әйт. Укучыларга  да сәлам әйт. Алар яхшыга, “отлично”га гына укысыннар, вакытларын әрәм итмәсеннәр, кыю булып үссеннәр”.
“Сабир абыегыз тыйнак, сабыр, кешене яратучан математика укытучысы иде. Фронтта да мәктәбе, укытучылары, укучылары турында уйлаган, гел алар турында сорашып тора иде” – дип искә алган тормыш иптәше Гадилә апа.
 Радиль:  Олы Әтнә урта мәктәбе укытучылары һәм укучылары 1944 нче елны оборона фондына 8 мең сум акча, 65 данә җылы киемнәр тапшыралар. Бу уңайдан Дәүләт Оборона Комитеты председателе И.В.Сталин имзасы белән мәктәп коллективына рәхмәт телеграммасы килә. 

 Динә: Әйе, Татарстан 1945 елның Җиңүле мае хакына зур корбаннар биргән. Республикабызның 350 мең улы һәм кызы туган нигезенә әйләнеп кайтмаган. Һәрберсенең исеме, килер буыннарга матур ядкарь булып, 26 томлык “Хәтер китабы”на кертелде.  
   Энҗе:  Гайрәтле һәм хезмәт сөючән халкыбызның тиңдәшсез батырлыгы һәм фидакарьлеге кешелек дөньясын фашизм коллыгыннан коткарып кала. Бу җиңү илебезнең яу кырында мәңгелеккә ятып калган  27 млн асыл ир – егете бәрабәренә яулана. 

Динә:
 Кирәкми безгә сугыш!

Булмасын бер куркыныч

Булсын бөтен ил тыныч.

Кирәкми безгә кан кою,

Кирәкми безгә сугыш

Безнең теләк якты, матур

Тыныч хезмәт һәм тормыш.

Энҗе: Илебез азатлыгы өчен көрәшкән солдатларны онытмыйк, аларның сугышчан юлларын өйрәник. Батырлар исеме буыннан- буынга күчсен.

Исәннәрнең кадерен белик!

Үлгәннәрнең каберен белик!

“Туктатыйк” Фатих Кәрим  (Тухватуллина Кадрия 7а)

Әй, егетләр, тимер куллы ирләр,

Зур куркыныч кичерә илебез;

Дон ярларын таптый юлбасарлар,

Елларны хәл итә көнебез.

Украинаны ничек сыкратсалар,

Сыкратырлар шулай ук безне;

Һәр эшчегә, һәрбер колхозчыга

Үгез камытлары кигезеп.

Хайван итеп үрмәләтер алар,

Кутырланып бетәр тезләрең;

Аркаларда кара түмгәк булып

Сулыгып торыр шомпол эзләре.

Ана, мәрхәмәтле газиз ана,

Я, әйт әле, әйтче, - аларның,

Канлы куллар белән каерып алып,

Күкрәгенә кыскан балаңны

Танк асларына ыргытуын

Күрер көнгә калыйкмыни без?!

Илнең бөтен көчен, бар сәләтен

Бер могҗиза итеп кузгатыйк,

Ябырылып килгән дию кавемен

Кымшанмаслык итеп туктатыйк.

Туктатыйк һәм мина уты белән

Көйдерик без канлы күзләрен,

Каны белән юдырыйк һәр фашисттан

Җиребездә таплы эзләрен.

Котырган эт, я котырган бүре

Бер ташлана икән өстеңә,

Маңгаена атып,

Миен чәчрәтмичә,

Котылуны кертмә исеңә.
Энже: Хөрмәтле малайлар, үсмер егетләр! Без сезгә ышанабыз: эстафетаны кабул итеп алырсыз, илгә турылыклы хезмәт итәрсез, Ватанның сакчылары  булырсыз.

Динә: Кадерле укучылар! Сугыш һәм тыл ветераннарының сафы елдан-ел сирәгәя бара. Алар зарланырга яратмый, ләкин алар бездән игътибар һәм ярдәм  көтә. Әйдәгез, аларга игътибарлы булыйк, шәһитләрнең каберен кадерләп тотыйк, ә исәннәрне хөрмәтлик, шәфкать җылысына төрик! 
Бергэ: Игътибарыгыз өчен рәхмәт!
